O chozo é a construción que servía de abeiro na época estival aos pastores da Serra do Suído. Tódolos chozos pertencían aos distintos barrios das parroquias que circundan a serra, motivo polo que case sempre levan o seu topónimo como nome: Barcia, Cascardoso, San Xusto, Amiudal…, (aínda que outros teñan nomes singulares: Chambeiro, Bidueiros, Penouzo…). Nalgunhas ocasións tamén sucedía que os chozos eran usados por pegureiros de lugares alleos á serra, como sucede co chozo coñecido como Curral de Forzáns. Algúns autores sitúan a súa orixe no medievo, aínda que nalgúns casos poderían ser tido utilizados como abrigo en tempos moi anteriores (como no Paleolítico) ao aproveitar afloramentos graníticos para a súa construción (como no Chozo de Cascardoso). Foron utilizados até ben entrada a segunda metade do século XX polas roldas de pastores (con quendas de dúas noites e por parellas, moitas veces de nenas e nenos), entre os meses de maio e setembro.
Aínda que a serra presenta unha unidade morfolóxica uniforme, o reparto do seu espazo vén determinado dende antano por razóns xurisdicionais entre os condes de Soutomaior e os de Ribadavia. Este feito pode ser un dos motivos que orixinaron a división tipolóxica e as diferenzas nas características construtivas destas edificacións, polo que podemos falar de dous grandes grupos de chozos, os encadrados na vertente sur e occidental e os da vertente oriental que coincide, a grandes trazos, coa actual división provincial entre Pontevedra e Ourense. 
Os dous grandes grupos tipolóxicos en que se dividen os chozos comparten, non embargante, determinadas características comúns: 

· Estar situados á cabeceira da chan ou campa, dominándoa para un mellor control do gando durante a noite, por ser o período do día no que se recluía a manda neste espazo, para evitar, no posible, o ataque dos lobos.

· Utilizar para o total da súa edificación as materias primas que tiñan máis a man e que mellor resistisen as condicións microclimáticas da serra, tendo como finalidade que perdurase no tempo. Fundamentalmente a pedra empregada na construción provinte da exfoliación das grandes formacións rochosas superficiais de granito gneis.

· Utilizar como técnica construtiva a pedra seca, sen ningún tipo de argamasa de unión nin enfuscado tanto interior como exterior. 

· Utilizar un elemento vexetal superposto ás laxas que formaban o teito. Os terróns de terra con herba como elemento de cubrición que, a un tempo, desempeñaba dúas funcións, impedindo que a auga da choiva penetrase no interior do chozo e, á vez, servía de regulador isotérmico do espazo interior. O mantemento regular desta capa final é un dos elementos básicos para evitar os derrubes destas construcións.  

· Para evitar que a auga de escorrenta se introducira no interior da construción, acumulaban terra á parede da ladeira, realizando deste xeito unha especie de canal que salvaba a construción e así evitar que a auga se colase polos muros cara o interior.

· Tódolos chozos teñen lacenas nos seus muros interiores con distintas finalidades: gardar as súas pertenzas persoais, gardar a porcelana, colocar o candil, etc.

· En todos eles constátase a presenza de lareira que desempeñaba varias funcións: iluminar a estancia, dar calor nas frescas noites de verán e fogar para cociñar.

· Posuír elementos adxectivos como poden ser as cerradas ou curralas, os cortellos ou parideiras (que ás veces aparecen illadas e en gran número como as Parideiras de Casariños e os cortellos de Campo Longo), as pías e a fonte.
Outro elemento salientábel e común na serra é o coñecido como foxo ou forca do lobo (como o dos Foxos en Covelo e na Lama o dos Xarotos). Esta construción consta de dous grandes valados de pedra en forma de funil ou uve, que na parte máis fonda dunha vagoada se unen nun foxo profundo coas paredes de pedra. Eran utilizados para dar caza ao lobo cando as armas de fogo non existían ou ben non estaban popularizadas, mediante a reunión da veciñanza que de diversas formas (como mediante o ruído e o balbordo) conducían o animal até o interior dos valados e logo até o foxo propiamente dito, onde o apedraban ou mataban a paus ou con lanzas.
Por último, non podemos esquecer a existencia na serra de varias neveiras (como a dos Canos da Neveira) como testemuñas da “pequena era glacial” que asolou Europa logo da Idade Media. As neveiras consisten en escavacións de forma cilíndrica de gran diámetro e profundidade, con paredes de pedra, cun desaugue na parte inferior e na parte superior cubertas por un teito de pedra ou madeira. Estas servían para gardar neve despois do inverno, que era utilizada como conservante do peixe e de outros produtos alimentarios transportados pola antiga ruta comercial coñecida como Camiño dos Arrieiros, Breeiro ou da Brea, que atravesaba a Serra do Suído dende os antigos portos pesqueiros da rías de Pontevedra e Vigo até a comarca do Ribeiro (aínda quedan restos deste camiño, como a Ponte de Casariños).
